
TAIRISCINT I gCOMHAIR RÚN Ó PHARLAIMINT NA hEORPA

maidir le tionchar feirmeacha gaoithe amach ón gcósta agus córas eile fuinnimh 
inathnuaite ar an earnáil iascaireachta
(2019/2158(INI))

Tá Parlaimint na hEorpa,

– ag féachaint do theachtaireacht ón gCoimisiún an 11 Nollaig 2019 dar teideal ‘An 
Comhaontú Glas don Eoraip’ (COM(2019)0640),

– ag féachaint do straitéis bhithéagsúlachta an Aontais do 2030, a leagtar amach sa 
teachtaireacht ón gCoimisiún an 20 Bealtaine 2020 dar teideal EU Biodiversity Strategy 
for 2030 – Bringing nature back into our lives [Straitéis Bhithéagsúlachta an Aontais do 
2030 – An dúlra a thabhairt ar ais inár saol] (COM(2020)0380),

– ag féachaint do na moltaí ón gCoimisiún i mí Bealtaine 2020 le haghaidh 
idirghníomhaíocht dhearfach idir feirmeacha gaoithe amach ón gcósta agus an t-iascach,

– ag féachaint do Thuarascáil an Gheilleagair Ghoirm 2020 ón gCoimisiún an 
11 Meitheamh 2020,

– ag féachaint do theachtaireacht ón gCoimisiún an 17 Meán Fómhair 2020 dar teideal 
Stepping up Europe’s 2030 climate ambition - Investing in a climate-neutral future for 
the benefit of our people [Dlús a chur le huaillmhian 2030 na hEorpa don aeráid – 
Infheistiú i dtodhchaí aeráidneodrach chun leas ár bpobail] (COM(2020)0562),

– ag féachaint do theachtaireacht ón gCoimisiún an 19 Samhain 2020 dar teideal An EU 
Strategy to harness the potential of offshore renewable energy for a climate neutral 
future [Straitéis de chuid an Aontais maidir le leas a bhaint as poitéinseal an fhuinnimh 
inathnuaite amach ón gcósta do thodhchaí aeráidneodrach] (COM(2020)0741),

– ag féachaint do Threoir 2008/56/CE ó Pharlaimint na hEorpa agus ón gComhairle an 17 
Meitheamh 2008 lena mbunaítear creat do ghníomhaíocht Chomhphobail i réimse an 
bheartais comhshaoil mhuirí (an Treoir Réime um Straitéis Mhuirí)1,

– ag féachaint do Threoir 2014/89/AE ó Pharlaimint na hEorpa agus ón gComhairle an 
23 Iúil 2014 lena mbunaítear creat do phleanáil spásúil mhuirí2,

– ag féachaint do Threoir (AE) 2018/2001 ó Pharlaimint na hEorpa agus ón gComhairle 
an 11 Nollaig 2018 maidir le húsáid fuinnimh ó fhoinsí inathnuaite a chur chun cinn3,

– ag féachaint don Chomhaontú a glacadh ag an 21ú Comhdháil de chuid na bPáirtithe 
(COP21) i gCreat-Choinbhinsiún na Náisiún Aontaithe ar an Athrú Aeráide (UNFCCC) 
i bPáras an 12 Nollaig 2015 (Comhaontú Pháras),

1 IO L 164, 25.6.2008, lch. 19.
2 IO L 257, 28.8.2014, lch. 135.
3 IO L 328, 21.12.2018, lch. 82.

https://eur-lex.europa.eu/legal-content/EN/TXT/?uri=uriserv:OJ.L_.2014.257.01.0135.01.ENG

– ag féachaint dá rún an 16 Eanáir 2018 maidir le rialachas idirnáisiúnta na n-aigéan: clár 
oibre le haghaidh thodhchaí ár n-aigéan i gcomhthéacs Spriocanna Forbartha 
Inbhuanaithe 20304,

– ag féachaint do na seirbhísí mapála ‘EMODnet Human Activities Vessels Density 
Mapping – Service, 2019’ agus ‘Offshore Renewable Energy Developments – 2018’ de 
chuid Chóras Bainistithe Sonraí agus Faisnéise OSPAR,

– ag féachaint do chomhairle ó Chomhairle Chomhairleach na Mara Thuaidh an 
28 Nollaig 2020 maidir le forbairt idirghníomhaíochta idir feirmeacha gaoithe amach ón 
gcósta agus an t-iascach,

– ag féachaint do sheasamh uaithi an 8 Deireadh Fómhair 2020 maidir leis an togra le 
haghaidh rialachán ó Pharlaimint na hEorpa agus ón gComhairle lena mbunaítear an 
creat chun aeráidneodracht a bhaint amach agus lena leasaítear Rialachán (AE) 
2018/1999 (an Dlí Aeráide Eorpach)5,

– ag féachaint don tuarascáil arna hiarraidh ag an gCoiste um Iascach (PECH) i mí na 
Samhna 2020 maidir leis an tionchar a bhíonn ag an ngaoth amach ón gcósta agus foinsí 
eile inathnuaite fuinnimh mhuirí a bheith á n-úsáid ar an iascach Eorpach,

– ag féachaint do Riail 54 dá Rialacha Nós Imeachta,

– ag féachaint don tuairim ón gCoiste um Thionsclaíocht, um Thaighde agus um 
Fhuinneamh,

– ag féachaint don tuarascáil ón gCoiste um Iascach (A9-0184/2021),

A. de bhrí go bhfuil sé d’aidhm ag AE aeráidneodracht a bhaint amach faoi 2050 ar a 
dhéanaí, i gcomhréir le cuspóirí an Chomhaontaithe Ghlais don Eoraip; de bhrí go 
bhfuil cuspóir molta ag an gCoimisiún go ndéanfaí laghdú 55 % ar a laghad ar 
astaíochtaí gás ceaptha teasa (GCT) faoi 2030, agus go bhfuil sé iarrtha ag Parlaimint na 
hEorpa go ndéanfaí laghdú 60 % ar astaíochtaí GCT faoi 2030; de bhrí go bhfuil an 
fuinneamh inathnuaite amach ón gcósta ar cheann de na roghanna atá ar fáil do na 
Ballstáit chun an sprioc sin a bhaint amach; de bhrí gur cheart dó ról lárnach a bheith 
aige ó thaobh na cuspóirí sin a bhaint amach trí chur chuige comhtháite ina gcuirtear trí 
cholún na hinbhuanaitheachta san áireamh;

B. de bhrí, faoi na Conarthaí, go bhfuil sé de chúram ar AE slándáil an tsoláthair a áirithiú 
agus go bhfuil sé de chúram ar na Ballstáit struchtúr a soláthair fuinnimh a chinneadh 
agus a gcuid foinsí fuinnimh a roghnú, agus na spriocanna de chuid AE a bhaineann le 
haeráidneodracht a bhaint amach faoi 2050 á gcomhlíonadh san am céanna;

C. de bhrí, de réir mheastacháin an Choimisiúin, go mbainfear amach 30 % d’éileamh 
leictreachais AE in 2050 leis an ngaoth amach ón gcósta, arb ionann é agus méadú ar an 
acmhainneacht reatha 12 GW atá ag an ngaoth amach ón gcósta in AE-27 go sprioc 
300 GW in 2050; de bhrí, de réir mheastacháin an Choimisiúin, go mbeidh éileamh 
40 GW ar acmhainneacht fhuinneamh an aigéin faoi 2050;

4 IO C 458, 19.12.2018, lch. 9.
5 Téacsanna arna nglacadh, P9_TA(2020)0253.

D. de bhrí, de réir Airteagal 194 den Chonradh ar Fheidhmiú an Aontais Eorpaigh, nach 
mór do bheartas fuinnimh an Aontais feidhmiú an mhargaidh fuinnimh agus slándáil an 
tsoláthair fuinnimh a áirithiú, an éifeachtúlacht agus spáráil fuinnimh agus forbairt an 
fhuinnimh inathnuaite a chur chun cinn mar aon le hidirnascadh na ngréasán fuinnimh; 
de bhrí gur faoi na Ballstáit atá sé i gcónaí cinneadh a dhéanamh faoin meascán 
fuinnimh agus, dá bhrí sin, go bhfuil an-éagsúlacht sna meascáin fuinnimh;

E. de bhrí gur ionann na Mara Thuaidh (an Mhuir Thuaidh, Muir Bhailt agus an tAtlantach 
Thoir Thuaidh) agus níos mó ná 85 % d’acmhainneacht iomlán na gaoithe amach ón 
gcósta in uiscí AE-27;

F. de bhrí go bhfuil éagsúlacht mhór ag baint le saintréithe geografacha na mBallstát agus 
imchuacha farraige na hEorpa trí chéile; de bhrí gur sa Mhuir Thuaidh agus i Muir 
Bhailt is mó atá forbairt na bhfeirmeacha gaoithe amach ón gcósta agus na gcóras eile 
fuinnimh inathnuaite ag tarlú faoi láthair, áit a bhfuil dálaí níos fabhraí le fáil; de bhrí, 
amach anseo, go mbeidh an deis a bhaineann le suiteálacha fuinnimh inathnuaite amach 
ón gcósta a chruthú, nó cur lena méid nó a n-acmhainneacht, agus an toil a bheidh ann 
déanamh amhlaidh, an-difriúil i ngach imchuach agus i ngach Ballstát;

G. de bhrí gur comhaontaíodh sa Chomhaontú Trádála agus Comhair idir AE agus an 
Ríocht Aontaithe go mbeadh rochtain ar bhonn cómhalartach ag soithí iascaireachta AE 
ar uiscí na Ríochta Aontaithe fós agus, dá bhrí sin, go gcomhroinnfidís an spás muirí 
Eorpach fós, ina bhfuil 110 feirm ghaoithe amach ón gcósta le breis is 5 000 tuirbíní 
gaoithe faoi láthair;

H. de bhrí go bhféadfadh soláthar an fhuinnimh gaoithe a bheith neamhrialta agus 
neamhsheasmhach de dheasca dálaí aimsire a bheith ag athrú;

I. de bhrí go bhfuil na deiseanna atá ann fuinneamh gaoithe a stóráil fós an-teoranta;

J. de bhrí go bhfuil ról tábhachtach ag foinsí eile fuinnimh inathnuaite amach ón gcósta 
amhail teicneolaíochtaí tonnta, taoide agus teirmeacha, suiteálacha fótavoltacha ar 
snámh agus úsáid algaí chun bithbhreoslaí a tháirgeadh i straitéis an Choimisiúin maidir 
le fuinneamh inathnuaite amach ón gcósta, cé nach bhfuil aon suiteálacha mórscála i 
mbun oibríochta faoi láthair; de bhrí gur féidir leo rannchuidiú le haeráidneodracht agus 
ceannaireacht fheabhsaithe Eorpach a bhaint amach, agus le poist nua a chruthú; de bhrí 
gur gá leanúint den taighde agus den nuálaíocht, toisc go bhféadfadh gealladh níos mó a 
bheith faoi fhoinsí eile fuinnimh inathnuaite amach ón gcósta agus go bhféadfaidís a 
bheith níos oiriúnaí i gceantair áirithe agus gur lú an tionchar a bheadh acu ar 
ghníomhaíochtaí iascaireachta, ar stoic éisc agus ar an muirthimpeallacht;

K. de bhrí gurb ionann meán-saolré tuirbíní gaoithe amach ón gcósta agus 25 go 30 bliain; 
de bhrí nach ndearnadh mórán tuirbíní a dhíchoimisiúnú go dtí seo agus go bhfuil an 
athchúrsáil fós an-chasta agus go ndéantar 85 go 90 % de thuirbín gaoithe atá 
díchóimeáilte a athchúrsáil; de bhrí go bhfuil gá le fís fhadtéarmach a bheadh bunaithe 
ar chur chuige an gheilleagair chiorclaigh agus na saolré chun measúnú a dhéanamh ar 
an tionchar a imrítear ar ghníomhaíochtaí eile, ar nós na hiascaireachta, agus ar phobail 
agus éiceachórais áitiúla ag deireadh an tionscadail; de bhrí gur féidir leis an 
éicidhearthóireacht trí ábhair shonracha a úsáid agus tríd an mbonneagar a dhearadh 
forbairt na bithéagsúlachta áitiúla a chothú; de bhrí nach mór measúnú a dhéanamh ar 
mhodhanna athchúrsála nó ar bhonneagair a choinneáil mar sceireacha saorga ag céim 

luath de phróiseas ceaptha an tionscadail;

L. de bhrí gurb é an bealach is éifeachtúla ó thaobh costais agus spáis de chun sprioc 2050 
maidir leis an acmhainneacht amach ón gcósta a bhaint amach ná go mbainfeadh 
earnálacha éagsúla ilúsáid as an spás muirí céanna, trí chur chuige comhthairbhe a 
mheas, ag brath ar an gcaoi a dtéann gach gníomhaíocht chun tairbhe don cheann eile, 
toisc gur féidir tionchar dearfach a imirt ar an gcomhshaol agus go socheacnamaíoch má 
tá gníomhaíochtaí éagsúla ar bun le chéile;

M. de bhrí go bhfuil an iomaíocht ag dul i méid idir úsáidí éagsúla an spáis mhuirí, rud a 
fhágann gur minic a thugtar neamhaird ar úsáidí stairiúla a mbaineann luach stairiúil, 
cultúrtha, sóisialta agus eacnamaíoch leo, ar nós na hiascaireachta;

N. de bhrí go dtugtar le fios sa Treoir maidir le Pleanáil Spásúil Mhuirí (2014/89/AE) nach 
mór do na Ballstáit na hidirghníomhaíochtaí atá ann idir gníomhaíochtaí agus úsáidí 
amhail an dobharshaothrú, an iascaireacht agus suiteálacha agus bonneagair chun 
fuinneamh a tháirgeadh ó fhoinsí inathnuaite a chur san áireamh mar aon le cáblaí 
fomhuirí, cómhaireachtáil gníomhaíochtaí ábhartha a chur chun cinn agus cur chuige atá 
bunaithe ar an éiceachóras a chur i bhfeidhm;

O. de bhrí gur cheart go mbeadh sé d’aidhm ag na Ballstáit, trína bpleananna spásúla muirí, 
rannchuidiú le forbairt inbhuanaithe na n-earnálacha fuinnimh ar muir, an mhuiriompair 
agus na n-earnálacha iascaigh agus dobharshaothraithe, agus le caomhnú, cosaint agus 
feabhsú an chomhshaoil, lena n-áirítear athléimneacht in aghaidh thionchar an athraithe 
aeráide; de bhrí, i ndáil leis sin, gur cheart aird ar leith a thabhairt ar leasanna iascaigh 
agus dobharshaothraithe agus nár cheart iad a bheith imeallaithe de réir mar a leanann 
na Ballstáit dá gcuid oibre agus d’athbhreithnithe ina dhiaidh sin ar na pleananna 
náisiúnta spásúla muirí;

P. de bhrí go sonraítear sa teachtaireacht ón gCoimisiún maidir le Straitéis 
Bhithéagsúlachta AE go dtabharfaidh an tAontas ‘tús áite do réitigh amhail fuinneamh 
an aigéin agus an ghaoth amach ón gcósta, lena bhféadfar stoic éisc a athghiniúint 
freisin’, cé go léirítear i staidéar a d’fhoilsigh an Ard-Stiúrthóireacht um Beartais 
Inmheánacha6 i bParlaimint na hEorpa le déanaí nach dtuigtear go rímhaith an tairbhe a 
d’fhéadfaí a dhéanamh don iascach mar thoradh ar shuiteálacha fuinnimh inathnuaite 
amach ón gcósta agus go bhfuil fianaise eimpíreach ar na bacáin;

Q. de bhrí gur iarr an Coimisiún, sa teachtaireacht uaidh dar teideal An EU Strategy to 
harness the potential of offshore renewable energy for a climate neutral future [Straitéis 
AE maidir le leas a bhaint as an bhfuinneamh inathnuaite amach ón gcósta le haghaidh 
todhchaí atá aeráidneodrach], ar na húdaráis phoiblí imlonnú an fhuinnimh inathnuaite 
amach ón gcósta a phleanáil go fadtéarmach agus go luath trí mheasúnú a dhéanamh ar 
an inbhuanaitheacht chomhshaoil, shóisialta agus eacnamaíoch lena mbaineann, 
cómhaireachtáil le gníomhaíochtaí eile amhail an t-iascach agus an dobharshaothrú a 
áirithiú, agus a chinntiú go nglacfaidh an pobal leis an imlonnú atá beartaithe;

6 Staidéar – Impact of the use of offshore wind and other marine renewables on European fisheries [An tionchar 
a bhíonn ag úsáid na gaoithe amach ón gcósta agus foinsí eile inathnuaite fuinnimh mhuirí ar iascach na hEorpa], 
Parlaimint na hEorpa, an Ard-Stiúrthóireacht um Beartais Inmheánacha, Roinn Beartais B – na Beartais 
Struchtúracha agus Chomhtháthaithe, 12 Samhain 2020.

R. de bhrí nach mbíonn ach tionchar measartha beag ag an iascach ar an olltáirgeacht intíre 
(OTI); de bhrí go bhfuil sé fíorthábhachtach ag na pobail iascaireachta i mórán Ballstát;

S. de bhrí gur soithí ar mhionscála iad thart ar 80 % de na soithí iascaireachta uile in AE, 
agus gur gnólachtaí teaghlaigh iad an chuid is mó díobh le roinnt mhaith glúnta anuas, 
ag feidhmiú in uiscí cósta den chuid is mó;

T. de bhrí gur ag na forbairtí fuinnimh inathnuaite amach ón gcósta atá ann faoi láthair 
agus a bheidh ann amach anseo agus iad carntha le chéile a bhíonn an tionchar is mó ar 
oibríochtaí iascaireachta atá dírithe ar speicis ghrinnill agus ar chrústaigh;

U. de bhrí gur gá comhphleanáil agus dianmheasúnú ar an tionchar carnach, lena n-áirítear 
éifeachtaí socheacnamaíocha, chun leas a bhaint as an bhfuinneamh amach ón gcósta, 
agus cosaint an chomhshaoil agus forbairt inbhuanaithe an iascaigh agus na 
ngníomhaíochtaí eacnamaíocha eile á n-áirithiú san am céanna;

V. de bhrí go bhfuil gá le taighde breise ar an tionchar a bhíonn ag feirmeacha gaoithe 
amach ón gcósta agus ag córais eile fuinnimh inathnuaite amach ón gcósta ar an 
muirthimpeallacht agus ar acmhainní iascaigh;

W. de bhrí go n-éilíonn Parlaimint na hEorpa nach mór gurb é a bheadh i sprioc 2030 an 
Aontais le haghaidh na haeráide ná laghdú 60 % ar astaíochtaí gás ceaptha teasa ar fud 
an gheilleagair i gcomparáid le 1990;

X. de bhrí gur gá iniúchadh a dhéanamh ar na hacmhainní gaoithe amach ón gcósta in AE 
agus tionscadail fuinnimh inathnuaite mhuirí a chur chun cinn ar bhealach a bheadh i 
gcomhréir le húsáidí eile an spáis mhuirí, an t-iascach go príomha, agus sineirgí a lorg 
agus an bhithéagsúlacht a chosaint san am céanna;

Y. de bhrí go bhfuil sé tábhachtach go ndéanfaí faireachán agus anailís eimpíreach ar 
chleachtais iascaireachta sula dtógfaí feirmeacha gaoithe amach ón gcósta, le linn dóibh 
a bheith á dtógáil agus i ndiaidh a dtógála chun tuiscint níos fearr a fháil ar an 
gcómhaireachtáil;

Z. de bhrí go bhféadfadh bunsraitheanna feistí fuinnimh inathnuaite amach ón gcósta 
beathra muirí a mhealladh agus go bhféadfadh éifeacht sceireacha saorga a bheith acu;

AA. de bhrí go molann an Eagraíocht Hidreagrafach Idirnáisiúnta (IHO) nach ndéanfaí 
gníomhaíochtaí iascaireachta i limistéar 0.25 muirmhíle (463 mhéadar) ar a laghad ar 
gach aon taobh de chábla fomhuirí chun an baol a íoslaghdú;

1. á thabhairt chun suntais gur gá go seachnófaí an tionchar diúltach fadtéarmach a 
d’fhéadfadh a bheith ag tuirbíní gaoithe amach ón gcósta ar éiceachórais áirithe, ar stoic 
éisc agus ar an mbithéagsúlacht, agus, dá bhrí sin, ar an iascach ina iomláine; ag cur 
béim ar an ngá atá le cur chuige saolré i leith a bhforbartha, ó chéim na tógála chomh 
fada le céim na hoibríochta agus céim an díchoimisiúnaithe, agus, dá bhrí sin, ar an 
tábhacht atá le staidéir dhiana agus mhionsonraithe chun tionchar na dtuirbíní gaoithe 
amach ón gcósta atá ann cheana a mheas; 

2. ag cur béim ar an bhfíoras gur cheart an fuinneamh inathnuaite amach ón gcósta a 
imlonnú ar bhealach lena gcruthófaí deiseanna le haghaidh gníomhaíochtaí eile freisin, 
trí chur chuige atá bunaithe ar chomhthairbhí comhshaoil, sóisialta agus eacnamaíocha, 
agus, ar an gcaoi sin, a áirithiú go rachaidh sé chun tairbhe do na hiascairí agus do na 
pobail áitiúla;

3. ag tabhairt rabhaidh nach mbeidh an fuinneamh inathnuaite amach ón gcósta 
inbhuanaithe ach amháin mura mbeidh aon drochthionchar aige ar an gcomhshaol agus 
ar an gcomhtháthú eacnamaíoch, sóisialta agus críochach, go háirithe i réigiúin atá ag 
brath ar an iascach;

4. á chur in iúl gur cúis bhuartha di an easpa taighde atá déanta ar dhíchoimisiúnú tuirbíní 
gaoithe amach ón gcósta agus ar éifeachtaí an díchoimisiúnaithe ar an gcomhshaol;

5. á athdhearbhú gur faoi inniúlacht na mBallstát a thagann sé i gcónaí cinneadh a 
dhéanamh faoina mheascán fuinnimh agus na teicneolaíochtaí a úsáidtear ar an leibhéal 
náisiúnta;

6. ag cur béim ar an bhfíoras go bhfuil an fuinneamh inathnuaite agus an éifeachtúlacht 
fuinnimh ar cheann de na príomhfhoinsí spreagtha le haghaidh geilleagar atá saor ó 
astaíochtaí a bhaint amach; á thabhairt chun suntais gur gá, chun sprioc 2030 maidir leis 
an bhfuinneamh inathnuaite a bhaint amach, acmhainneacht agus táirgeadh an 
bhonneagair leictreachais inathnuaite amach ón gcósta a mhéadú dá réir sin;

7. á thabhairt chun suntais a thábhachtaí atá acmhainn na hidrigine inathnuaite, lena n-
áirítear ó fhuinneamh na gaoithe agus na gréine, ó thaobh cuspóir aeráidneodrachta an 
Aontais a bhaint amach;

8. á chur i bhfáth go bhféadfaí feirmeacha gaoithe ar snámh a fhorbairt i limistéir 
dhomhainmhara, rud a mhéadódh an limistéar inmharthana le haghaidh fhorbairt an 
fhuinnimh gaoithe agus a laghdódh a infheicthe atá na feirmeacha ón gcósta san am 
céanna; á iarraidh, dá bhrí sin, ar an gCoimisiún agus ar na Ballstáit tacú le méadú agus 
tráchtálú na teicneolaíochta gaoithe inbhuanaithe amach ón gcósta atá ar snámh, rud a 
laghdódh an tionchar ar an iascach tuilleadh;

9. á chur i bhfáth gur gá íoslaghdú a dhéanamh ar an mbaol a bhaineann le leathadh amach 
feirmeacha gaoithe amach ón gcósta ar mhórscála a dhéanann dochar d’fheidhmiú 
fisiciúil an imchuach farraige, go háirithe sruthanna farraige agus aeir, rud a 
d’fhéadfadh cur le meascadh an cholúin uisce shrathaithe agus dá bhrí sin tionchar a 
imirt ar an timthriall cothaitheach, ar ghiniúint tonnta, ar aimplitiúid taoide agus ar 
iompar an dríodair ualaigh grinnill, agus nach mór dlúthfhaireachán a dhéanamh ar na 
héifeachtaí a bhaineann leo sin, agus go bhféadfadh torann infrashonach ó lanna 
rothlacha an ruaig a chur ar éisc agus ar speicis na mamach farraige ó fheirmeacha 
gaoithe amach ón gcósta, agus go bhféadfadh réimsí leictreamaighnéadacha ó cháblaí 
faoi uisce, mar aon le torann faoi uisce ó shá pílí, drochthionchar mór a bheith acu ar 
chrústaigh agus ar bheathra muirí; á chur i bhfáth, i ndáil leis sin, gur gá tuilleadh 
forbartha agus taighde a dhéanamh ar an gcaoi a bhféadfaí na drochéifeachtaí sin a 
sheachaint agus a mhaolú;

10. ag tabhairt dá haire a thábhachtaí atá sé dea-chleachtais a chur chun feidhme ó thaobh 
an cur isteach ar éiceachórais agus an damáiste a dhéantar dóibh a íoslaghdú sna 

céimeanna pleanála, oibríochta agus díchoimisiúnaithe a bhaineann le gníomhaíocht 
amach ón gcósta;

11. den tuairim nach mór suiteáil na n-aonad táirgthe fuinnimh inathnuaite mhuirí a 
ionchorprú i straitéisí forbartha agus ceannasacht fuinnimh gach stáit agus nach mór don 
tsuiteáil sin freagairt do na nithe sin, agus í i gcomhréir le cuspóirí an Chomhaontaithe 
Ghlais don Eoraip san am céanna;

12. á thabhairt chun suntais a thábhachtaí atá sé saintréithe moirfeolaíocha agus 
geografacha na limistéar ina bhfuil feirmeacha gaoithe amach ón gcósta le bunú iontu a 
chur san áireamh;

13. den tuairim gur cheart do na cinntí maidir le bonneagar táirgthe fuinnimh inathnuaite 
amach ón gcósta a shuiteáil a bheith bunaithe ar na measúnuithe eolaíocha is fearr ar an 
tionchar lena mbaineann agus gur cheart go mbeadh na geallsealbhóirí uile 
rannpháirteach i saothrú na limistéar a mbeidh an bonneagar le lonnú iontu, go háirithe 
na pobail iascaireachta lena mbaineann agus a gcuid eagraíochtaí;

14. á chur i bhfáth gur gá iniúchadh a dhéanamh ar na héifeachtaí, amhail éifeachtaí 
sceireacha saorga, a d’fhéadfadh a bheith ag na córais fuinnimh inathnuaite amach ón 
gcósta ar bheathra muirí agus ar an iascach, éifeachtaí a d’fhéadfaí a theorannú do 
chéim na hoibríochta, agus scrúdú a dhéanamh ar an gcaoi ar féidir díchoimisiúnú a 
chur i gcrích ar bhealach a d’fhágfadh nach mbeadh an tairbhe a dhéanfadh sé 
sealadach; á chur i bhfios go láidir, nuair a dhéantar feirmeacha gaoithe amach ón 
gcósta a dhíchoimisiúnú, gur gá na láithreáin a fhágáil i riocht a fhágann gur féidir 
gníomhaíochtaí iascaireachta a dhéanamh más rud é gur ceadaíodh iad roimh an tógáil 
nó le linn chéim na hoibríochta, agus go bhfuil an comhshaol á chosaint agus go bhfuil 
meas á léiriú air; 

15. á chur i bhfios gur gá saintréithe ghrinneall na farraige a chur san áireamh agus 
feirmeacha gaoithe amach ón gcósta á n-imlonnú chun nach dtógfar bonneagar i gcás 
ina mbeadh baol ann go n-athrófaí an ghnáthóg agus an t-éiceachóras áitiúil dá dheasca;

16. ag moladh go ndéanfaí measúnú ar fheirmeacha gaoithe amach ón gcósta a 
chomhcheangal agus a chomhtháthú laistigh de limistéir mhuirí faoi chosaint i 
gcomparáid le cuspóirí caomhnaithe gnáthóige agus bithéagsúlachta atá sainithe go 
soiléir, lena n-áirítear cuspóirí a bhaineann le hacmhainní iascaigh; á chur i bhfios go 
láidir gur cheart coistí bainistíochta a bhunú sna limistéir mhuirí faoi chosaint sin chun 
cómhaireachtáil níos fearr na ngníomhaíochtaí a bhaint amach, agus gur gá formheas an 
údaráis ábhartha inniúil atá i gceannas ar na limistéir mhuirí faoi chosaint;

17. á chur i bhfáth gur cheart feirmeacha gaoithe amach ón gcósta a lonnú, nuair is féidir, i 
limistéir nach gceadaítear iascaireacht iontu, chun an drochthionchar ar thionscal na 
hiascaireachta a íoslaghdú;

18. á thabhairt le fios gur féidir le feirmeacha gaoithe amach ón gcósta tionchar a bheith acu 
ar an iascach trí dháileadh spáis agus flúirse na speiceas muirí arna n-iascach ar bhonn 
tráchtála a athrú agus trína ndúnadh ar chúiseanna sábháilteachta nó trí athrú a fhorchur 
ar ghníomhaíocht nó modh iascaireachta, mar shampla ó ar bhonn gníomhach go dtí ar 
bhonn éighníomhach;

19. ag éileamh go mbunófar idirphlé agus comhar leis na hiascairí go luath sa phróiseas; ag 
cur béim ar an ngá atá leis na héiceachórais áitiúla agus sainiúlachtaí an phobail áitiúil a 
chur san áireamh; á thabhairt chun suntais gur gá na hiascairí a chúiteamh go cuí má 
imríonn bunú feirmeacha gaoithe amach ón gcósta tionchar ar a gcuid gníomhaíochtaí;

20. ag tabhairt dá haire go luaitear sa teachtaireacht ón gCoimisiún maidir le Straitéis 
Bhithéagsúlachta 2030 go dtabharfaidh an tAontas ‘tús áite do réitigh amhail fuinneamh 
an aigéin agus an ghaoth amach ón gcósta, lena bhféadfar stoic éisc a athghiniúint 
freisin’, agus go gcuirfear san áireamh go bhféadfaí feirmeacha gaoithe amach ón 
gcósta agus limistéir faoi chosaint a chomhcheangal;

21. á chur i bhfáth go bhfuil tionchar comhshaoil, sóisialta agus eacnamaíoch na 
bhfeirmeacha gaoithe amach ón gcósta ag brath ar dhálaí atá sonrach don láithreán, ar 
éiceachórais agus ar ghníomhaíochtaí an duine, agus go bhfuil an comhar idir na 
geallsealbhóirí maidir le dearadh, cur chun feidhme agus bainistiú na bhfeirmeacha 
gaoithe amach ón gcósta ríthábhachtach chun saincheisteanna leasa choitinn a réiteach;

22. ag tabhairt dá haire go bhféadfadh an earnáil iascaireachta ar mhionscála agus ar an 
gcósta a bheith thíos leis an tionchar a bhíonn ag suiteáil na n-aonad táirgthe fuinnimh 
inathnuaite sin amach ón gcósta, ós rud é go mbíonn siad sách gar don chósta;

23. á chur i bhfáth go ndéanfar difear d’iascairí mionscála agus cósta go háirithe má 
tharlaíonn díláithriú mar go bhféadfadh sé nach mbeadh sé d’acmhainn acu aistriú chuig 
meánna níos faide i gcéin nó an modh iascaireachta a athrú, go háirithe má tá na 
feirmeacha gaoithe amach ón gcósta lonnaithe in uiscí teorann (12 mhuirmhíle amach 
ón gcósta); á iarraidh go dtabharfaí cúiteamh cuí mar rogha dheireanach;

24. á chur i bhfáth gur gá an rochtain ar árachas a éascú do shoithí iascaireachta a bhíonn ag 
oibriú i limistéir ina bhfuil feirmeacha gaoithe amach ón gcósta nó a bhíonn ag seoladh 
tríothu, ós rud é go bhfuil sé an-deacair faoi láthair mar nach leor na leibhéil slánaíochta 
a bhíonn á dtairiscint ag polasaithe árachais na soithí iascaireachta;

25. á chur i bhfios go ndéanann aon srian ar an rochtain ar mheánna traidisiúnta difear 
díreach do shlite beatha na n-iascairí ó Bhallstáit éagsúla chósta AE agus do na poist 
lena mbaineann ar tír; á chur i bhfáth, dá bhrí sin, gur cheart cúiteamh iomchuí a 
thabhairt mar rogha dheireanach nuair is gá; á chur i bhfios, thairis sin, go bhféadfadh 
srianta ar an rochtain an bonn a bhaint de sholáthar freagrach agus inbhuanaithe na 
slándála bia;

26. á iarraidh ar na Ballstáit, i gcomhréir le forálacha na pleanála spásúla muirí, meánna 
sonracha stairiúla agus traidisiúnta na n-iascairí áitiúla a ainmniú mar limistéir a bheidh 
saor i gcónaí ó shuiteálacha fuinnimh inathnuaite amach ón gcósta;

27. á chur i bhfáth go dtugtar le fios in anailís ar na limistéir amach ón gcósta ina bhfuil 
suiteálacha fuinnimh inathnuaite lonnaithe agus ina bhfuil iascach ar bun freisin go 
dtiocfaidh méadú mór ar an mbaol coinbhleachta spásúla in imchuacha farraige na 
hEorpa sna blianta atá le teacht; á chur i bhfáth, sa chomhthéacs sin, go bhfuil gá le 
pleanáil spásúil luath, ina mbeadh na geallsealbhóirí ábhartha uile rannpháirteach, 
maidir le lonnú agus leagan amach araon na bhfeirmeacha gaoithe amach ón gcósta; á 
iarraidh go mbunófaí rannpháirtíocht éifeachtach, idirphlé agus líonraí go luath chun 
coinbhleachtaí a laghdú agus a sheachaint;

28. á chur i bhfáth gur ann faoi láthair do roinnt samplaí den chomhar i ngníomhaíochtaí 
iascaireachta (ar bhonn gníomhach nó éighníomhach) i limistéir ina bhfuil feirmeacha 
gaoithe amach ón gcósta; á chur i bhfáth gur féidir le cineálacha comhoibríocha cur 
chuige comhdhearaidh i leith imlonnú feirmeacha gaoithe amach ón gcósta, chun iad a 
chomhcheangal le húsáidí eile, an tionchar a d’fhéadfaí a imirt ar an iascach a laghdú, 
an gaol idir na hearnálacha éagsúla lena mbaineann a neartú agus comhar tairbheach 
eatarthu a chothú;

29. ag aithint go bhfuil mianach sa dobharshaothrú agus saothrú algaí, agus san iascaireacht 
éighníomhach, sna limistéir ina bhfuil feirmeacha gaoithe amach ón gcósta; á chur i 
bhfáth, áfach, go bhfuil gá le tuilleadh taighde chun a dtionchar éiceolaíoch agus a n-
acmhainn eacnamaíoch a mheas;

30. á chur in iúl gur cúis imní di, cé is moite de thoirmisc agus srianta ar ghníomhaíochtaí 
iascaireachta, go mbíonn sé de nós ag iascairí an iascaireacht sna limistéir ina bhfuil 
feirmeacha gaoithe amach ón gcósta a sheachaint fiú má cheadaítear rochtain orthu mar 
gheall ar an mbaol go ndéanfaí damáiste trí thimpiste, go dtarlódh geafáil chiotach nó 
go gcaillfí trealamh iascaireachta, agus, dá bhrí sin, gur ábhar imní a chuireann bac ar an 
gcómhaireachtáil é an faitíos go mbeidís faoi réir dliteanais;

31. á chur i bhfáth go bhfuil meascáin fuinnimh na réigiún is forimeallaí agus na n-oileán ag 
brath go mór ar allmhairiú breosla iontaise, in ainneoin na saintréithe atá ag na 
háiteanna sin a chuidíonn le forbairt na bhfoinsí inathnuaite fuinnimh; á iarraidh, dá bhrí 
sin, ar an gCoimisiún agus ar na Ballstáit aird ar leith a thabhairt ar fhorbairt an 
fhuinnimh inathnuaite amach ón gcósta sna críocha sin agus cistiú sonrach a chur i 
leataobh lena haghaidh chun an spleáchas ar bhreoslaí iontaise a íoslaghdú;

32. ag aithint go bhfuil mianach sna feistí gaoithe amach ón gcósta atá ar snámh mar go 
gcruthaíonn siad deiseanna do shuiteálacha i limistéir dhomhainmhara, agus go mbíonn 
siad níos mó faide amach ón imeallbhord, nach mbíonn siad chomh hinfheicthe céanna 
agus go bhfuil baol níos lú ann go mbeidh siad ag roinnt an spáis chéanna le limistéir 
iascaireachta;

33. á chur i bhfáth nár cheart go n-imreodh díchoimisiúnú tuirbíní gaoithe amach ón gcósta 
tionchar buan ar an gcomhshaol ná go mbeadh sé ina bhaol do shoithí iascaireachta ó 
thaobh sábháilteachta de mar gheall ar aon bhonneagar fo-ghrinnill atá fágtha; á chur i 
bhfios, sa bhreis air sin, gur cheart modhanna athchúrsála a fhorbairt tuilleadh chun an 
tionchar ar an gcomhshaol a laghdú; á mheas go bhfuil sé ríthábhachtach a áirithiú nach 
ndéanfaí feirmeacha gaoithe amach ón gcósta a thógáil ach amháin má ghlactar cur 
chuige comhtháite i leith phróisis saolré na dtuirbíní gaoithe amach ón gcósta, rud a 
chiallaíonn gur léir ón tús conas is féidir tuirbíní gaoithe amach ón gcósta a dhearadh, a 
thógáil, a úsáid, a dhíchoimisiúnú agus a athchúrsáil ar bhealach inbhuanaithe; á chur i 
bhfáth freisin nach mór straitéisí díchoimisiúnaithe ina bhfuil sé beartaithe úsáid 
mhalartach a bhaint as na tuirbíní nó iad a bhaint anuas sa todhchaí a chomhtháthú sna 
pleananna deartha agus suiteála ón tús, agus nach mór an tionchar inbhuanaithe 
fadtéarmach a mheas chun cloí le prionsabail an gheilleagair chiorclaigh;

34. ag moladh go gcruthófaí caighdeán idirnáisiúnta lena sonraítear conas tuirbíní a 

dhíchoimisiúnú agus lena dtugtar achoimre chuimsitheach ar na rialacha agus na 
rialacháin maidir le díchoimisiúnú, agus prionsabail an gheilleagair chiorclaigh á 
gcomhlíonadh san am céanna;

35. ag cur béim ar an bhfíoras gur cheart socruithe airgeadais a chur ar bun chun an baol 
fadtéarmach a bhaineann le bonneagar tréigthe amach ón gcósta a chumhdach, 
bonneagar a d’fhéadfaí a bhaint ionas gur féidir iascaireacht ann arís go sábháilte;

36. á chur i bhfáth gur cheart aon bhonneagar fo-ghrinnill a fhágtar in situ a bheith faoi réir 
faireachán iomchuí;

37. á thabhairt chun suntais go bhfuil measúnuithe ar na héifeachtaí eacnamaíocha, 
socheacnamaíocha agus soch-chultúrtha a bhíonn ag suiteálacha fuinnimh inathnuaite 
amach ón gcósta ar an iascach ar iarraidh sna staidéir eimpíreacha is déanaí; ag tathant 
ar an gCoimisiún, dá bhrí sin, tuilleadh taighde a dhéanamh mar aon le staidéar a 
dhéanamh ar an tionchar ar an gcomhshaol chun measúnú a dhéanamh ar an tionchar 
eacnamaíoch agus sóisialta a d’fhéadfadh a bheith ag infheistíochtaí i suiteálacha 
fuinnimh inathnuaite amach ón gcósta ar an iascach agus bealaí iomchuí a shainaithint 
chun an drochthionchar sin a sheachaint;

38. á chur i bhfáth go bhfuil gá le cláir faireacháin chaighdeánaithe agus le comhchuibhiú 
na sonraí maidir leis an iarracht iascaireachta chun gur féidir measúnú carnach 
éiceolaíoch agus socheacnamaíoch a dhéanamh, mar aon le measúnú ar an tionchar ar 
an gcomhshaol maidir le leathnú an fhuinnimh inathnuaite amach ón gcósta, agus gur gá 
comhoiriúnacht agus inchomparáideacht sonraí a fheabhsú;

39. ag moladh go méadódh na Ballstáit an comhordú i réimse an taighde maidir le 
feirmeacha gaoithe amach ón gcósta chun bailiú agus malartú torthaí agus sonraí 
taighde a éascú, mar aon le malartú dea-chleachtas; á mheabhrú go bhfuil an fuinneamh 
gaoithe amach ón gcósta ar cheann de na teicneolaíochtaí is forbartha dá bhfuil ann, ach 
go bhfuil gealladh faoi chórais eile fuinnimh inathnuaite, agus a d’fhéadfadh a bheith 
níos oiriúnaí i gcásanna áirithe, i roinnt limistéar ina mbíonn gníomhaíochtaí 
iascaireachta ar bun agus, dá bhrí sin, nach ndéantar an dochar céanna do na gnéithe 
eacnamaíocha, sóisialta agus comhshaoil; á thabhairt chun suntais a thábhachtaí atá sé 
borradh a chur faoi infheistíochtaí sa taighde agus san fhorbairt i ndáil leis sin;

40. á iarraidh ar an gCoimisiún agus ar na Ballstáit feabhas a chur ar an gcomhar 
trasteorann sa phleanáil spásúil mhuirí, lena n-áirítear leis an Ríocht Aontaithe, an 
táirgeoir gaoithe amach ón gcósta is mó san Eoraip, chun teacht ar réitigh ar fhadhbanna 
coiteanna, na naisc leictreachais a chomhtháthú agus foghlaim ó dhea-chleachtais;

41. á chur in iúl nach mór ról lárnach a bheith ag an bpleanáil spásúil mhuirí, trí idirdhealú a 
dhéanamh idir gach limistéar muirí ar bhonn a chuid saintréithe féin, agus go gcaithfear 
béim níos mó a chur inti ar mheasúnú na roghanna a bhaineann le comhshuíomh agus 
ilúsáid na bhfeirmeacha gaoithe amach ón gcósta, rud atá fíorthábhachtach chun go 
rachaidh siad chun tairbhe don iascach inbhuanaithe, don dobharshaothrú agus d’earnáil 
an fhuinnimh amach ón gcósta ar fad agus chun rannpháirtíocht éifeachtach an iascaigh 
sa phróiseas cinnteoireachta a chur san áireamh in ionad na gcoincheap doiléir maidir le 
‘comhairliúchán’ agus ‘breathnóirí’, ar chomhlíonadh na ngealltanas a tugadh agus ar 
réiteach na gcoinbhleachtaí úsáide roimh ré;

42. á iarraidh ar na Ballstáit, arb iad an t-údarás inniúil maidir leis an bpleanáil spásúil 
mhuirí iad, i gcomhthéacs a gcuid oibre leanúnaí agus na n-athbhreithnithe arna 
ndéanamh acu ina dhiaidh sin ar na pleananna náisiúnta spásúla muirí, a chur san 
áireamh gur gá a áirithiú go seachnófaí éifeachtaí diúltacha na dtuirbíní gaoithe amach 
ón gcósta ar an iascach agus nach lonnófaí iad i meánna dá bhrí sin;

43. ag moladh go gcuirfí cur chuige a bheadh bunaithe ar éiceachórais i bhfeidhm sa 
phleanáil spásúil mhuirí, d’fhonn creat a bheadh bunaithe ar chórais a chur ar fáil chun 
éiceachórais mhuirí agus an gaol atá acu le gníomhaíochtaí socheacnamaíocha a 
thuiscint agus a bhainistiú;

44. á thabhairt chun suntais a thábhachtaí atá scéimeanna pobail um tháirgeadh fuinnimh a 
chuireann ar chumas na bpobal agus na gcomharchumann cois cósta, iascairí san 
áireamh, a gcuid leictreachais féin a ghiniúint agus an brabús a athinfheistiú ar ais sa 
phobal;

45. á chur i bhfáth nár cheart feirmeacha gaoithe amach ón gcósta a thógáil ach amháin más 
féidir a ráthú nach mbeidh drochthionchar comhshaoil, éiceolaíoch, eacnamaíoch, 
socheacnamaíoch ná soch-chultúrtha acu ar iascairí agus ar tháirgeoirí 
dobharshaothraithe, i gcomhréir le cuspóirí an Gheilleagair Ghoirm agus an 
Chomhaontaithe Ghlais don Eoraip;

46. ag tathant ar na Ballstáit tionchar an fhuinnimh inathnuaite amach ón gcósta ar an 
éiceachóras muirí agus ar an iascach a chur san áireamh nuair a bheidh cinneadh á 
dhéanamh acu faoina meascán fuinnimh;

47. ag tathant ar na Ballstáit leanúint de bheith ag obair ar fhorbairt agus úsáid cineálacha 
eile fuinnimh inathnuaite;

48. á iarraidh ar an gCoimisiún measúnú tionchair a dhéanamh chun scrúdú a dhéanamh ar 
na hiarmhairtí eacnamaíocha, sóisialta agus comhshaoil a bhfuiltear ag dréim leo i gcás 
feirmeacha gaoithe amach ón gcósta a thógáil in áiteanna inar dócha go mbeidh siad i 
gcoinbhleacht le hearnáil na hiascaireachta agus le hinbhuanaitheacht an bheathra 
mhuirí araon;

49. á chur i bhfáth go mbeidh comhar ar fud na n-earnálacha atá gníomhach sa timpeallacht 
agus geilleagar amach ón gcósta ina spreagadh freisin don aistriú cóir; á iarraidh ar an 
gCoimisiún measúnú a dhéanamh ar thionscnaimh lena spreagtar geilleagair áitiúla agus 
gníomhaíochtaí eacnamaíocha amach ón gcósta agus sineirgí a aimsiú idir earnálacha a 
d’fhéadfadh a bheith mar bhonn do théarnamh eacnamaíoch a bheidh slán i bhfad na 
haimsire;

50. á thabhairt chun suntais go bhfuil samplaí ann cheana féin de chómhaireachtáil idir 
earnáil na hiascaireachta agus earnáil an fhuinnimh gaoithe amach ón gcósta, agus gur 
cheart an taithí sin a úsáid chun na cleachtais is fearr atá ar fáil a aimsiú agus a roinnt le 
linn shaolré iomlán an bhonneagair mhuirí;

51. á chur i bhfáth gur cheart go mbeadh sé de cheart ag na geallsealbhóirí a bheith 
rannpháirteach sa phleanáil spásúil mhuirí agus ionchur a bheith acu inti;

52. á chur i bhfáth, le comhairliúchán agus rannpháirtíocht luath, chothrom, éifeachtach 

agus leanúnach na ngeallsealbhóirí, lena n-áirítear iascairí agus táirgeoirí 
dobharshaothraithe go háirithe, le cruthú treoirlínte trédhearcacha agus le híoc cúitimh, 
go bhféadfaí an seans go mbeadh coinbhleacht ann a mhaolú agus cothrom iomaíochta a 
chruthú idir an t-iascach agus suiteálacha fuinnimh inathnuaite amach ón gcósta; 

53. á iarraidh ar AE feirmeacha gaoithe amach ón gcósta a chur chun cinn agus tacú leo ina 
chuid gníomhaíochta seachtraí, go háirithe le tríú tíortha ina bhfuil an rochtain ar 
fhuinneamh míchothrom agus teoranta i gcónaí, i gcomhréir le cuspóirí an 
Chomhaontaithe Ghlais don Eoraip;

54. ag cur béim ar an bhfíoras gur cheart feidhm a bheith ag prionsabal an réamhchúraim, i 
gcomhréir le hAirteagal 191(2) den Chonradh ar Fheidhmiú an Aontais Eorpaigh, más 
gá cinntí a dhéanamh sula mbeidh an t-eolas nó an fhaisnéis is gá ar fáil;

55. ag tabhairt dá haire go bhféadfadh bearta breise a bheith ag teastáil ar leibhéal AE, lena 
n-áirítear reachtaíocht, ós rud é go bhfuil fianaise ann a thugann le fios nach ndéanann 
pleanáil spásúil mhuirí na mBallstát a ráthú go gcuirfear iascairí agus geallsealbhóirí 
eile san áireamh go cothrom agus, i gcás inarb iomchuí, go dtabharfar cúiteamh don 
iascach;

56. ag tathant ar an gCoimisiún agus ar na Ballstáit a áirithiú go ndéanfaidh na pleananna 
spásúla muirí a ráthú go gcuirfear iascairí san áireamh go cothrom, go mbeidh na 
hiascairí in ann leanúint ar aghaidh lena gcuid gníomhaíochtaí ar bhealach inbhuanaithe 
agus go léireofar go cothrom leasanna dlisteanacha na n-iascairí, na mbailitheoirí 
sliogéisc agus na dtáirgeoirí dobharshaothraithe;

57. á threorú dá hUachtarán an rún seo a chur ar aghaidh chuig an gComhairle agus chuig 
an gCoimisiún.

RÁITEAS MÍNIÚCHÁIN

Tá an tAontas Eorpach ag iarraidh a bheith aeráidneodrach faoi 2050, sprioc a sainíodh leis an 
gComhaontú Glas don Eoraip. Chun an cuspóir sin a bhaint amach, tá spriocanna 
uaillmhianacha leagtha síos ag an gCoimisiún Eorpach maidir le hacmhainneacht fuinnimh 
gaoithe amach ón gcósta in AE-27: ó 12 GW inniu go 60 GW ar a laghad in 2030 suas go dtí 
300 GW in 2050. De réir an Choimisiúin Eorpaigh, ba cheart go soláthrófaí 30 % den éileamh 
leictreachais amach anseo ó ghaoth amach ón gcósta.

Is ionann an Mhuir Thuaidh, Muir Bhailt agus an tAtlantach agus níos mó ná 85 % 
d’acmhainneacht iomlán na gaoithe amach ón gcósta in uiscí na hEorpa. I ngeall ar dhea-
acmhainní gaoithe agus uiscí éadoimhne sa Mhuir Thuaidh is ionann í agus an t-imchuach 
farraige is tarraingtí d’fhuinneamh gaoithe amach ón gcósta. Cé gur fhág an Ríocht Aontaithe 
an tAontas Eorpach, tá rochtain fós ag soithí iascaireachta an Aontais ar uiscí na Ríochta 
Aontaithe agus roinneann siad an spás muirí, dá bhrí sin, le 110 bhfeirm ghaoithe amach ón 
gcósta a bhfuil os cionn 5000 tuirbín gaoithe acu in uiscí na hEorpa.

Is ionann fuinneamh inathnuaite eile amach ón gcósta amhail fuinnimh tonnta nó feistí taoide 
agus 13 MW d’acmhainneacht fuinnimh in uiscí AE-27 sa lá atá inniu ann. Cé go bhfuil an 
chuma ar an scéal go bhfuil acmhainneacht mhaith ann do na feistí fuinnimh sin, tá an 
rapóirtéir den tuairim go bhfuil an sprioc acmhainneachta 40 GW (fachtóir 3077!) faoi 2050 
atá leagtha síos i Straitéis an Choimisiúin Eorpaigh maidir le Fuinneamh Inathnuaite Amach 
ón gCósta ró-uaillmhianach agus nach bhfuil sí réadúil.

Le ceanglais bhreise spáis chun spriocanna 2050 maidir le hacmhainneacht fuinnimh gaoithe 
amach ón gcósta a bhaint amach, méadófar méid an spáis mhuirí is gá faoi fhachtóir 15. De 
réir thionscal na gaoithe amach ón gcósta is é an bealach is costéifeachtúla agus is 
spáséifeachtúla chun na spriocanna sin a bhaint amach ná trí il-úsáid a bhaint as an spás muirí 
céanna. Dá bhrí sin, ní mór ról lárnach a bheith ag an bPleanáil Spásúil Mhuirí chun an 
chómhaireachtáil sin a bhaint amach. Mar a leagtar síos sa Treoir maidir le Pleanáil Spásúil 
Mhuirí (2014/89/AE), beidh sé d’aidhm ag na Ballstáit rannchuidiú le forbairt inbhuanaithe na 
n-earnálacha fuinnimh ar muir, an iompair mhuirí agus na n-earnálacha iascaigh agus 
dobharshaothraithe. Faraor, tá gníomhaíochtaí iascaireachta i bhfeirmeacha gaoithe amach ón 
gcósta teoranta nó eisiata i bhformhór na mBallstát sa lá atá inniu ann. Fiú i dtíortha ina 
gceadaítear rochtain do shoithí iascaireachta, bíonn sé de nós ag iascairí an iascaireacht sna 
limistéir ina bhfuil feirmeacha gaoithe amach ón gcósta a sheachaint mar gheall ar an mbaol 
go ndéanfaí damáiste trí thimpiste, go mbeadh tuairteáil in aghaidh loinge ann, go dtarlódh 
geafáil chiotach nó go gcaillfí trealamh iascaireachta. Ar an gcaoi chéanna, tá fadhbanna móra 
ag baint le hárachas do shoithí iascaireachta atá ag feidhmiú i bhfeirmeacha gaoithe mar is 
gnách nach bhfuil sé inacmhainne d’iascairí a mbád agus a gcriú a árachú le haghaidh 
oibríochtaí laistigh d’fheirmeacha gaoithe. Dá bhrí sin, tá toirmeasc de facto ar iascairí mura 
bhfuil árachas acu. Agus d’fhéadfadh préimheanna suntasacha a bheith i gceist freisin má tá 
árachas acu.

Leagann an Rapóirtéir béim ar an ngá atá le córais fuinnimh mhalartaigh chun bogadh i dtreo 
chuspóirí an Chomhaontaithe Ghlais. Bíonn tionchar ag tógáil, oibriú agus díchoimisiúnú na 
bhfeirmeacha gaoithe amach ón gcósta ar ghrinneall na farraige, ar an mbeathra muirí agus ar 
an mbithéagsúlacht. D’fhéadfadh éifeachtaí diúltacha a bheith ann ar feadh saolré iomlán 

tuirbín gaoithe amach ón gcósta, sa chéim thógála, oibriúcháin agus dhíchoimisiúnaithe.

De bharr an tionchair ó bhuanréimsí leanúnacha leictreamaighnéadacha, d’fhéadfaí 
iompraíocht speiceas leictri-íogair agus iompraíocht speiceas atá íogair do réimsí 
maighnéadacha a athrú. Bacainní saorga ar ghrinneall na farraige an toradh air, b’fhéidir. I 
gcás cáblaí ar ghrinneall na farraige, bíonn speicis bheantacha agus ghrinnill níos 
neamhchosanta ar na réimsí leictreamaighnéadacha ná na speicis pheiligeacha, ach i gcás 
roinnt de na tuirbíní gaoithe amach ón gcósta is sa cholún meánuisce a bhíonn na cáblaí agus 
d’fhéadfaidís idirghníomhú le speicis pheiligeacha freisin. Ní maolú ar thionchair fhéideartha 
láidre na réimsí leictreamaighnéadacha é cáblaí a chur faoin ngrinneall, ós rud é go ngabhann 
an réimse maighnéadach tríd an ngrinneall de ghnáth.

Léiríodh go mbíonn éifeacht ag an bhfuaim faoi uisce, ar éisc agus ar mhamaigh mhuirí den 
chuid is mó agus go mór mór le linn chéim na tógála. D’fhéadfadh an torann ó shá pílí agus ó 
dumpáil ábhair charraigigh damáiste éisteachta sealadach nó buan a dhéanamh i raon leathan 
agus, mar thoradh air sin, caillteanas treoraíochta a chruthú, ionas nach mbeadh na héisc in 
ann teacht ar bhia, dul chomh fada le láithreacha pórúcháin agus sceite agus céilí a aimsiú. 
D’fhéadfadh na speicis éisc agus aois an éisc difear a dhéanamh maidir le tionchar torainn 
agus minicíochtaí éagsúla lena n-áirítear infrea-fhuaim sa chéim thógála. Ní fios go fóill cad 
iad na himpleachtaí bitheolaíocha a bheidh ag an bhfuaim agus an fhreagairt ó go leor 
speiceas uirthi. Cé go gcuirtear bearta maolaithe torainn i bhfeidhm, amhail cuirtíní bolgán 
chomh maith le teicneolaíochtaí suiteála ísealtorainn amhail vibriphíleáil, tá bearnaí móra fós 
sa taighde.

Cé gur struchtúr crua a mheallann éisc go ginearálta, is féidir le bunsraitheanna na 
bhfeirmeacha gaoithe amach ón gcósta éifeacht sceireacha saorga a bheith acu. Is féidir 
rannchuidiú le tionscnaimh bainistithe iascaigh trí fheirmeacha gaoithe amach ón gcósta a 
bhunú i limistéir a roghnaítear go cúramach. Ní mór a bheith cúramach, áfach, leis an éifeacht 
fhéideartha sin i dtaca le sceireacha saorga, mar is mó seans go laghdaíonn díchoimisiúnú na 
dtuirbíní gaoithe an éifeacht thairbheach sin ionas nach mbeadh i gceist ach éifeacht 
shealadach.

Is meán-saolré 25 go 30 bliain a bhíonn ag tuirbíní gaoithe amach ón gcósta, agus is beag 
tuirbín a díchoimisiúnaíodh go fóill dá bhrí sin. Dá thoradh sin, is beag fianaise eolaíoch atá 
ar fáil faoi láthair ar na héifeachtaí ar an éiceachóras le linn díchóimeáil agus díchoimisiúnú 
tuirbíní gaoithe amach ón gcósta chomh maith le hin-athchúrsáilteacht a gcomhpháirteanna.

Cé is moite de na héifeachtaí éiceolaíocha agus comhshaoil agus an tionchar a bhíonn acu ar 
bheathra muirí, tá easpa measúnuithe ar éifeachtaí eacnamaíocha agus soch-chultúrtha na 
suiteálacha fuinnimh inathnuaite amach ón gcósta ar an iascach sna staidéir eimpíreacha a 
rinneadh le déanaí.

D’fhéadfadh feirm ghaoithe amach ón gcósta tionchar indíreach a imirt sa mhéid go n-athrófaí 
an dáileadh spásúil agus an fhlúirse speiceas a ndéantar iascaireacht tráchtála orthu agus 
speicis mhuirí eile. Tionchar díreach a bheadh ann i gcás feirmeacha gaoithe amach ón gcósta 
a bheith á ndúnadh ar chúiseanna sábháilteachta nó de bharr a dtionchair ar an ngníomhaíocht 
iascaireachta: athrú ar mhodhanna iascaireachta (ó mhodhanna gníomhacha go modhanna 
éighníomhacha), laghdú ar dhéine na hiascaireachta nó díláithriú na gníomhaíochta 
iascaireachta.

Déanfar difear don iascach ar mhionscála go háirithe mar gheall ar an díláithriú toisc nach 

mbeidh an acmhainneacht acu aistriú chuig meánna níos faide i gcéin nó an modh 
iascaireachta a athrú. Is i ngar don chladach a dhéantar formhór na n-oibríochtaí iascaireachta 
dinimiciúla agus is i ngar don chladach atá feirmeacha gaoithe grinnill amach ón gcósta 
freisin.

Le forbairt tuirbíní gaoithe amach ón gcósta ar snámh, tá tús á chur le deiseanna i limistéir 
lasmuigh d’uiscí cósta a bhfuil doimhneacht > 100 m acu agus, dá bhrí sin, leathnaítear an 
spás atá ar fáil chun forbairt a dhéanamh san Atlantach Thuaidh agus sa Mheánmhuir.

Teastaíonn spás ón iascaireacht, agus má bhíonn aon srian ar rochtain ar mheánna traidisiúnta 
i bhfianaise an mhéadaithe ar an iomaíocht le hearnálacha eile an Gheilleagair Ghoirm, 
déantar difear díreach do shlí bheatha iascairí AE, do na poist spleácha ar tír, agus, an fíoras is 
tábhachtaí, b’fhéidir, don tslándáil bia fhreagrach agus inbhuanaithe.

Thairis sin, tá an rapóirtéir den tuairim gur cheart an teaglaim d’fheirmeacha gaoithe amach 
ón gcósta agus de limistéir mhuirí faoi chosaint a iniúchadh tuilleadh. Faoi mar a tuairiscíodh 
mar réiteach a rachaidh chun tairbhe do gach taobh sa Teachtaireacht ón gCoimisiún maidir 
leis an Straitéis Bhithéagsúlachta do 2030, ‘tabharfaidh an tAontas tús áite do réitigh amhail 
fuinneamh an aigéin agus an ghaoth amach ón gcósta, lena bhféadfar stoic éisc a athghiniúint 
freisin’. Ba cheart do na Ballstáit treoir a ullmhú maidir le suíomhanna feirmeacha gaoithe 
amach ón gcósta a shainaithint i gcomparáid le limistéir mhuirí faoi chosaint, i gcomhréir le 
cuspóirí na Treorach maidir le Pleanáil Spásúil Mhuirí chun an chómhaireachtáil a chur chun 
cinn. Ba cheart an t-iascach a bheith san áireamh leis sin.

Creideann an Rapóirtéir gur gá fíorchomhar agus rannpháirtíocht chuí na n-iascairí i bpleanáil 
agus dearadh feirmeacha gaoithe amach ón gcósta a bheith ina réamhchoinníoll agus ina 
leitmotiv maidir le cómhaireachtáil agus il-úsáid an iascaigh laistigh d’fheirmeacha gaoithe 
amach ón gcósta. Chun cothrom iomaíochta a bheith ann d’earnáil na hiascaireachta, caithfear 
rannpháirtíocht thráthúil, ghníomhach agus iomlán a áirithiú i gcás na n-eagraíochtaí 
iascaireachta, agus caithfidh guth cinnte a bheith acu. Ní mór ról lárnach a bheith ag an 
bPleanáil Spásúil Mhuirí chun é sin a bhaint amach.

Ós i réigiún na Mara Thuaidh atá an forluí spásúil is mó idir an t-iascach agus feirmeacha 
gaoithe amach ón gcósta, is cosúil go bhfuil an chómhaireachtáil inti ríthábhachtach don dá 
earnáil araon, is iad sin earnáil an iascaigh agus earnáil na gaoithe amach ón gcósta. Thairis 
sin, mar a luaitear i straitéis AE maidir le fuinneamh inathnuaite amach ón gcósta, ba cheart 
measúnú a dhéanamh ar an acmhainneacht mhaith nó an ardacmhainneacht in imchuacha 
farraige eile le haghaidh feirmeacha gaoithe amach ón gcósta le béim speisialta ar fheistí ar 
snámh.

Ina theannta sin, cuireann an Rapóirtéir in iúl go bhfuil an t-eolas reatha ar thionchar 
feirmeacha gaoithe amach ón gcósta ar an iascach dírithe ar thionchar éiceolaíoch agus 
comhshaoil agus go bhfuil measúnuithe ar thionchair shocheacnamaíocha agus shoch-
chultúrtha in easnamh i staidéir eimpíreacha a rinneadh le déanaí.

Is léir go bhfuil easpa sonraí agus sonraí inchomparáide fós ann. Dá bhrí sin, tá gá le cláir 
chaighdeánaithe faireacháin agus le comhchuibhiú sonraí na hiarrachta iascaireachta chun go 
mbeifear in ann feabhas a chur ar mheasúnú ar thionchar éiceolaíoch agus socheacnamaíoch 
fhorbairt an fhuinnimh mhuirí ar an gcomhshaol. Ní mór comhoiriúnacht agus 
inchomparáideacht sonraí a fheabhsú agus tá gá le mionanailísí agus malartú sonraí níos 
doimhne chun faireachán a dhéanamh ar thionchair charnacha a d’fhéadfadh a bheith ann ar 

an timpeallacht mhuirí agus ar an ngaol idir an fuinneamh inathnuaite agus iascach amach ón 
gcósta.

Ní mór bearta maolaithe don chomhshaol a fhorbairt sula dtógfaí feirmeacha gaoithe amach 
ón gcósta, le linn a dtógála agus i ndiaidh a dtógála. Ba cheart go gcuirfí bearta maolaithe 
socheacnamaíocha san áireamh leis sin freisin, lena n-áirítear cúiteamh, a mbeadh gá acu 
freisin le treoirlínte cur chun feidhme chun coinbhleachtaí idir an t-iascach agus feirmeacha 
gaoithe amach ón gcósta a laghdú.

Dearbhaíonn an rapóirtéir nár cheart feirmeacha gaoithe amach ón gcósta a thógáil ach 
amháin má ráthaítear nach drochthionchar comhshaoil, éiceolaíoch, eacnamaíoch agus soch-
chultúrtha a bheidh mar thoradh orthu, i gcomhréir le cuspóirí an Gheilleagair Ghoirm agus an 
Chomhaontaithe Ghlais don Eoraip. Más gá cinntí a dhéanamh sula mbeadh fáil ar an eolas 
riachtanach, ba cheart, mar thoradh air sin, feidhm a bheith ag prionsabal an réamhchúraim i 
gcomhréir le hAirteagal 191 (2) den Chonradh ar Fheidhmiú an Aontais Eorpaigh (CFAE). Sa 
chás nach ráthódh Pleanáil Spásúil Mhuirí na mBallstát an méid sin, d’fhéadfadh gá a bheith 
ann le reachtaíocht bhreise de chuid AE.

TUAIRIM ÓN gCOISTE UM THIONSCLAÍOCHT, UM THAIGHDE AGUS UM 
FHUINNEAMH

chuig an gCoiste um Iascach

ar thionchar feirmeacha gaoithe amach ón gcósta agus córas eile fuinnimh inathnuaite ar an 
earnáil iascaireachta
(2019/2158(INI))

Rapóirtéir don tuairim: Morten Petersen

MOLTAÍ

Iarrann an Coiste um Thionsclaíocht, um Thaighde agus um Fhuinneamh ar an gCoiste um 
Iascach, mar an coiste atá freagrach, na moltaí seo a leanas a ionchorprú ina thairiscint i 
gcomhair rúin:

1. ag meabhrú thiomantas inbhuanaithe an Aontais, agus tionchar an athraithe aeráide 
dhomhanda á comhrac, a sprioc i leith na neodrachta carbóin a bhaint amach faoi 2050 
ar a dhéanaí, mar a dearbhaíodh sa Chomhaontas Glas don Eoraip agus sa phlean 
téarnaimh; ag tabhairt dá haire an togra ón gCoimisiún maidir le hastaíochtaí gás 
ceaptha teasa a laghdú tuilleadh, mar a léiríodh ina theachtaireacht an 17 Meán Fómhair 
2020 dar teideal ‘Dlús a chur le huaillmhian aeráide na hEorpa 2030 – Infheistíocht i 
dtodhchaí aeráidneodrach ar son leas ár muintire’ (COM(2020)0562); ag meabhrú 
shainordú na Parlaiminte mar a glacadh é le linn an vóta Iomlánaigh ar an Dlí Aeráide i 
ndáil le sprioc 2030 maidir le hastaíochtaí a laghdú1;

2. ag cur béim ar an bhfíoras go bhfuil an fuinneamh inathnuaite agus an éifeachtúlacht 
fuinnimh ar cheann de na príomhfhoinsí spreagtha le haghaidh geilleagar atá saor ó 
astaíochtaí a bhaint amach; á thabhairt chun suntais gur gá, chun sprioc 2030 maidir leis 
an bhfuinneamh inathnuaite a bhaint amach, acmhainneacht agus táirgeadh an 
bhonneagair leictreachais inathnuaite amach ón gcósta a mhéadú dá réir sin; á chur i 
bhfios go láidir go bhfuil an fuinneamh gaoithe amach ón gcósta ar cheann de na 
hearnálacha is mó dul chun cinn agus is mó fás sna hearnálacha atá ag teacht chun cinn 
agus atá nuálach sa gheilleagar; á thabhairt chun suntais, le forbairt ghníomhach agus le 
húsáid fuinnimh gaoithe amach ón gcósta, gur cheart go gcuirfí lena chumas iomaíochta 
mar fhoinse fuinnimh agus go gcuirfí, ar an gcaoi sin, le praghsanna fuinnimh 
laghdaithe agus le hinacmhainneacht mhéadaithe;

3. á thabhairt chun suntais go bhfuil méadú ar tháirgeadh fuinnimh gaoithe amach ón 
gcósta bunriachtanach don aistriú chuig fuinneamh glan; á chur i bhfáth, ós rud é nach 

1 Téacsanna arna nglacadh, P9_TA(2020)0253.

bhfuil ach 12 GW de chumas gaoithe amach ón gcósta san Aontas faoi láthair, nach mór 
é a mhéadú go dtí thart ar 300 GW go 450 GW faoi 2050; á chur i bhfáth go mbíonn 
feirmeacha gaoithe amach ón gcósta chun leictreachas a tháirgeadh níos éifeachtúla ná 
feirmeacha gaoithe ar tír mar gheall ar infhaighteacht níos mó acmhainní gaoithe i 
limistéir amach ón gcósta i gcomparáid le limistéir ar tír agus mar gheall ar an gcumas 
gineadóirí a shuiteáil iontu a bhfuil méid níos mó agus acmhainneacht níos airde acu;

4. á chur i bhfáth go bhfuil sé fíorthábhachtach cinneadh a dhéanamh spás a aimsiú do 60 
GW ar a laghad d’acmhainneacht bhreise fuinnimh gaoithe amach ón gcósta faoi 2030 
agus gur cheart é a mheas mar thosaíocht sna blianta atá romhainn; á chur san áireamh 
go bhfuil na forbairtí maidir le foinsí inathnuaite fuinnimh amach ón gcósta an-éagsúil ó 
thaobh méide agus acmhainne ar fud imchuacha farraige éagsúla na hEorpa, go háirithe 
ós rud é go mbeidh an chuid is mó d’acmhainneacht gaoithe amach ón gcósta na hEorpa 
comhchruinnithe sa Mhuir Thuaidh agus sa Mhuir Bhailt, áit a mbeidh na dálaí níos 
fabhraí; á thabhairt dá haire go leanfaidh an acmhainneacht sin de bheith ag fás mar 
thoradh ar fhorbairtí teicneolaíochta, lena n-áirítear san Aigéan Atlantach agus i 
bhfarraigí theas na hEorpa;

5. á chur i bhfáth go bhféadfadh teicneolaíocht feirmeacha gaoithe snámhacha méadú 
suntasach a dhéanamh ar an spás farraige atá ar fáil d’fheirmeacha gaoithe amach ón 
gcósta, go háirithe i limistéir domhainfharraige; á chur i bhfios go bhféadfadh 
feirmeacha gaoithe snámhacha méideanna móra fuinnimh a ghiniúint mar gheall ar 
ghaoth níos láidre agus níos comhsheasmhaí, go bhféadfaidís an tionchar amhairc ar 
chósta na hEorpa a íoslaghdú, freastal níos fearr a dhéanamh ar lánaí iascaireachta agus 
loingseoireachta, feidhmiú mar fheistí um chomhbhailiú éisc, deiseanna a chur ar fáil 
chun limistéir a úsáid nach raibh rochtain orthu roimhe seo agus a d’fhéadfadh cur leis 
an acmhainneacht do choinbhleachtaí spásúla muirí a laghdú i gcomhréir leis an 
measúnú a rinneadh roimhe seo ar na roghanna bainistithe spáis trédhearcacha agus 
comhtháite;

6. á thabhairt chun suntais gur gá leas a bhaint as gaoth amach ón gcósta in uiscí 
domhainfharraige an Aontais (i.e. an Mheánmhuir, an Mhuir Dhubh agus an tAigéan 
Atlantach); á iarraidh, dá bhrí sin, ar an gCoimisiún agus ar na Ballstáit iarrachtaí 
taighde, forbartha agus nuálaíochta a leathnú chun feirmeacha gaoithe snámhacha a 
chuimsiú, agus measúnú a dhéanamh ar a indéanta atá sé Tionscadal Tábhachtach ar 
Leas na hEorpa i gCoitinne (IPCEI) a bhunú le haghaidh tionscadal ar mhórscála;

7. á mheabhrú go gcruthaíonn táirgeadh leictreachais ó fhoinsí inathnuaite fuinnimh amach 
ón gcósta deis freisin do tháirgeadh hidrigine in-athnuaite mar a leagtar amach i 
dTeachtaireacht ón gCoimisiún an 19 Samhain 2020 dar teideal ‘Straitéis AE chun leas 
a bhaint as an acmhainneacht atá ann d’fhuinneamh in-athnuaite amach ón gcósta do 
thodhchaí a bheidh neodrach ó thaobh aeráide de’ (COM(2020)0741), agus an 8 Iúil 
2020 dar teideal ‘Cumhacht a thabhairt do gheilleagar atá neodrach ó thaobh aeráide de: 
Straitéis AE maidir le Comhtháthú Córas Fuinnimh’ (COM(2020)0299) agus ‘Straitéis 
hidrigine d’Eoraip atá neodrach ó thaobh na haeráide de’ (COM(2020)0301);

8. á thabhairt chun suntais go n-éilíonn táirgeadh fuinnimh gaoithe amach ón gcósta a 
leathnú go fairsing cur chuige cliste a bheith ann chun a áirithiú go mbeidh sé á 
dhéanamh i gcomhthráth leis na gníomhaíochtaí a dhéantar cheana sna limistéir atá 
buailte; á chur i bhfáth go bhfuil samplaí ann cheana féin de chómhaireachtáil idir an 

earnáil iascaireachta agus earnáil an fhuinnimh gaoithe amach ón gcósta, agus gur 
cheart an taithí sin a úsáid chun na cleachtais is fearr atá ar fáil a aimsiú agus a roinnt le 
haghaidh na n-úsáidí iomadúla a bhaintear as na hacmhainní ábhartha le linn shaolré 
iomlán an bhonneagair mhuirí; á thabhairt chun suntais go bhfuil comhar ríthábhachtach 
chun an iascaireacht agus oibríochtaí na feirme gaoithe a bheith ann go sábháilte – ba 
cheart do thionscal na gaoithe, d’iascairí agus d’údaráis áitiúla comhoibriú maidir le 
sonraí a mhalartú leis an tionscal iascaireachta, agus maidir le suíomh beacht 
feirmeacha gaoithe, cáblaí agus sócmhainní gaolmhara, chomh maith le limistéir 
eisiaimh (sealadach nó buan), agus criosanna slándála, lena n-áirítear iad siúd ina bhfuil 
muinisin dhumpáilte;

9. á chur i bhfios go láidir gur tuar tábhachtach iad cruthú post inbhuanaithe nua, chomh 
maith le tacaíocht chun fuinneamh gaoithe a úsáid don soláthar leictreachais áitiúil, 
chun go nglacfar go háitiúil le tionscadail fuinnimh in-athnuaite amhail feirmeacha 
gaoithe amach ón gcósta agus bonneagar gaolmhar ar tír, agus go n-idirlíonann an 
athróg sin an caidreamh idir slándáil fuinnimh agus glacadh pobal cósta; á iarraidh ar na 
Ballstáit forbairt infheistíochtaí gaoithe amach ón gcósta a chur chun cinn laistigh de 
scéimeanna lena n-áirithítear rannpháirtíocht an phobail agus rannpháirtíocht 
ghníomhach;

10. á chur i bhfáth nach mór féachaint ón tús ar úsáid iolrach na limistéar farraige ar 
bhealach a mbeidh cothromaíocht ann idir leasanna na hearnála gaoithe amach ón 
gcósta, leasanna earnáil na hiascaireachta agus comhlíonadh chuspóirí fuinnimh, aeráide 
agus bithéagsúlachta an Aontais; ag cur béim ar an bhfíoras go bhféadfadh feirmeacha 
gaoithe amach ón gcósta tairbhe a bhaint as an mbithéagsúlacht mhuirí agus go 
bhféadfaí leas a bhaint astu mar dhísirt, dá ndéanfaí iad a dhearadh agus a thógáil ar 
bhealach ciallmhar; á iarraidh ar an gCoimisiún agus ar na Ballstáit measúnú a 
dhéanamh ar thionchar na bhfeirmeacha gaoithe amach ón gcósta atá i bhfeidhm cheana 
féin ar athghiniúint na ngnáthóg muirí agus ar an mbithéagsúlacht, agus dea-chleachtas 
AE a bhunú;

11. á chur i bhfáth go bhfuil gá le comhphleanáil agus measúnú ar a tionchair charnacha, 
lena n-áirítear éifeachtaí socheacnamaíocha agus soch-chultúrtha, chun an fharraige a 
úsáid le haghaidh táirgeadh fuinnimh, agus cosaint an chomhshaoil agus forbairt 
inbhuanaithe iascaigh agus gníomhaíochtaí eacnamaíocha eile á n-áirithiú ag an am 
céanna; á chreidiúint go mbeidh comhar ar fud na n-earnálacha atá gníomhach sa 
timpeallacht agus sa gheilleagar amach ón gcósta ina spreagadh freisin don aistriú cóir; 
á iarraidh ar na húdaráis inniúla measúnú a dhéanamh ar thionscnaimh lena spreagtar 
geilleagair áitiúla agus gníomhaíochtaí eacnamaíocha amach ón gcósta agus sineirgí a 
aimsiú idir earnálacha a d’fhéadfadh a bheith mar bhonn do théarnamh eacnamaíoch a 
bheidh slán i bhfad na haimsire;

12. á chur i bhfáth nach mór féachaint ar roghanna fadtéarmacha le haghaidh ilúsáidí 
limistéar amach ón gcósta ag céim níos luaithe chun go bhféadfar feirmeacha gaoithe 
amach ón gcósta a leathnú agus aghaidh á tabhairt ar an tionchar díreach agus indíreach 
a bheidh acu ar an iascach; á chur i bhfáth gur cheart go rannchuideodh creat rialála AE 
lena áirithiú go ndéanfar faireachán ar na tionchair ar an gcomhshaol agus go nglacfar 
bearta chun na tionchair sin a chosc agus a íoslaghdú; á chur i bhfáth thairis sin gur 
cheart do bheartais aeráide, fuinnimh, iascaigh agus bithéagsúlachta muirí a chéile a 
threisiú agus straitéis gaoithe amach ón gcósta á forbairt;

13. á chur i bhfáth gur cheart leithdháileadh spáis, i gcás inarb ábhartha, a bheith mar 
thoradh ar phleanáil spásúil mhuirí chomhpháirteach a bhfuil an Coimisiún, na Ballstáit 
agus na tíortha comharsanachta rannpháirteach inti d’fhonn an leas is fearr is féidir a 
bhaint as an spás mara agus as an gcomhar trasearnála agus trastíre, agus coinbhleachtaí 
spáis a íoslaghdú, agus urraim fhrithpháirteach agus dea-chaidreamh comharsanachta á 
gcur san áireamh; á chur i bhfáth go mbunófar na pleananna spásúla muirí, mar a leagtar 
amach i dTreoir 2014/89/AE iad, a luaithe is féidir, agus ar a dhéanaí faoin 31 Márta 
2021;

14. á iarraidh ar an gCoimisiún measúnú tionchair a dhéanamh chun scrúdú a dhéanamh ar 
na tionchair eacnamaíocha, shóisialta agus chomhshaoil, agus aeráide agus 
bithéagsúlachta a mbeifí ag súil leo dá ndéanfaí saoráidí nua gaoithe amach ón gcósta a 
thógáil i limistéir inar dócha go mbeidh siad ag teacht salach ar earnáil na 
hiascaireachta.

